
Erngup nukingata nukissiornermut atorneqartarnera pillugu Inatsisartut inatsisaannik 

allannguineq pillugu Inatsisartut inatsisaat 

Avatangiisinut, Pinngortitamut, Nukissiuutinut Ilisimatusarnermullu Naalakkersuisoq 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini inuttarai: 

Inatsisartunut ilaasortaq Justus Hansen, siulittaasoq 

Inatsisartunut ilaasortaq Gerth Mikaelsen, siulittaasup tullia 

Inatsisartunut ilaasortaq Hans-Erik Enoksen 

Inatsisartunut ilaasortaq Ane Hansen 

Inatsisartunut ilaasortaq Bentiaraq Ottosen 

 

 

UKA2026-mi 29. septemberimi siullermeerinninnerup kingorna ataatsimiititaliap siunnersuut 

misissorpaa. 

 

Siunnersuutip imarisaa siunertaalu 

Erngup nukingata nukissiornermut atorneqartarnera pillugu Inatsisartut inatsisaata nr. 5, 27. 

november 2018-imeersup allanngortinneqarnissaa inatsisissatut siunnersuummi 

siunertarineqarpoq. Allannguutit erngup nukingata nukissiornermut atorneqartarneranut 

sinaakkutissanik ersarinnerulersitsillutillu eqaannerusulersitsissapput, tamatuma 

peqatigisaanik erngup nukinganik suliniutit anginerit aningaasalersorneqarnissaannut 

periarfissanik pitsaanerulersitsissallutik.      

Siunnersuut aqqutigalugu piffissaq atuinissamut akuersissuteqarnermik nalunaaruteqarneq 

ukiunit 40-nit 60-inut sivitsorneqassaaq. Piffissaq atuinissamut sivisunerpaamik katillugit 

ukiuni 80-ini akuersissuteqarfiusinnaanersoq allanngortinneqassanngilaq. Tamatuma 

peqatigisaanik piffissap akuersissuteqarfiusup naatsorsorneqartarnera allanngortinneqarpoq, 

taamaalilluni taanna piffissamit erngup nukinganik innaallagissiorfimmik sanaartornerup 

aallartiffianit aatsaat aallartissalluni. 

Kiisalu siunnersuutikkut periarfissiissutigineqarpoq nalunaarusiat uppernarsaatillu 

pisariaqartut tamarmik inaarutaasumik akuerineqannginneranni atuinissamut 

akuersissuteqarnermik nalunaaruteqarnissaq. Innaallagissiorfimmilli sanaartornissaq aatsaat 

aallartinneqarsinnaavoq akuersissutit pisariaqartut pigineqalerpata. Nalunaarusiat pisariaqartut 

akuersissutip nalunaarutigineqarnerata kingorna ukiut tallimat qaangiutsinnagit 

akuersissutigineqarsimanngippata Naalakkersuisut akuersissut utertissinnaavaat.      

Tamatuma saniatigut erngup nukinganik innaallagissiorfinnik sanaartornissamut 

atuilernissamullu piffissaliussat sivitsorneqarnissaannut periarfissat erseqqissarneqarput. 

Tamatuma peqatigisaanik  taaguut “sulisartunik kalaallinik” “sulisartut najukkaneersut”-nut 

allanngortinneqassaaq, taamaaliornikkut inuit Kalaallit Nunaanni najugaqartut aammalu 

nunamit suminngaanneerneq apeqqutaatinnagu nunatsinni sulisinnaatitaasutut 

aalajangersakkamut ilanngunneqarlutik. 

 

Siunnersuutip Inatsisartunit siullermeerneqarnera 

Kalaallit Nunaanni erngup nukinganik isumalluutinik atorluaanerup ineriartortinneqarnissaanik 

aammalu sinaakkutinik suliassaqarfimmi aningaasaliisarnernut ikorfartuutaasinnaasunik 

pilersitsinissamik kissaat siullermeerinninnermi nalinginnaasumik taperserneqarpoq. 

Nukimmik tunisassiornissamut, inuussutissarsiutinik ineriartortitsinissamut aammalu nalilinnik 

pilersitsinernik annertusaanissamut periarfissat oqaaseqartartunit arlalinnit 

erseqqissaatigineqarput, inatsisissatulli siunnersuummi allannguutissat aalajangersimasut 

assigiinngitsunik naliliiffigineqarlutik. 

Oqallinnerup ilarujussua piffissami sivisunerusumi akuersissuteqartarnissamut 

tunngassuteqarpoq. Erngup nukinganik isumalluutinik piffissami sivisuumi atuisinnaatitaaneq 

aammalu suliniutit anginerusut Kalaallit Nunaanni najukkanilu pineqartuni aningaasaqarnikkut 

suliffissaqartitsinikkullu nalilinnik pilersitsinissaat qanoq qulakkeerneqassanersoq pillugit 

apeqqutit saqqummiunneqarput. Tamatuma peqatigisaanik sivitsuinerni atugassarititaasut 

ersarissuunissaat aammalu avatangiisinut inuiaqatigiinnillu piumasaqaatit 

aalajangiusimanissaat pingaartinneqarput. 

Taaguutip “sulisartunik kalaallinik”-nit “sulisartut najukkaneersut”-nut 

allanngortinneqarnissaa oqallissutaavoq pingaarnermillu partiimit ataatsimit 

uparuartorneqarluni. Tassunga atatillugu nunatsinni innuttaasut salliutinneqarnissaasa 

ersarissuunissaa ujartorneqarpoq aammalu erngup nukinganik suliniutinik ineriartortitsinerup 

suliffissaqartitsinermut, piginnaasanik ineriartortitsinermut nunatsinnilu najukkani 

inuussutissarsiutinik ineriartortitsinermut tapeeqataanissaa pingaartinneqarluni. 

 

Tusarniaanermut akissutit 

Inatsisissatut siunnersuut 2026-mi ulloq 15. maajimit ulloq 12. juunip tungaanut 

pisortatigoortumik tusarniutigineqarpoq. Siunnersuut ilaatigut kommuninut, pisortat 

suliffeqarfiutaannut susassaqartunut, inuussutissarsiortut kattuffiinut, aningaasalersuinermik 

ingerlataqartunut, suliffeqarnermi illuatungeriinnut kiisalu kattuffinnut pinngortitamik 

avatangiisinullu suliassaqarfimmik soqutigisaqartunut tusarniutigineqarpoq. 

Ataatsimiititaliamit oqaatigineqassaaq piffissat akuersissuteqarfiusut allannguutissaattut 

siunnersuutigineqartut aamma akuersissuteqartarnermik ingerlatsisarneq kiisalu erngup 

nukinganik suliniutit anginerit ineriartornerisa kingunerisinnaasaat tusarniaanermi ilaatigut 

tikinneqarmata. 

 

Siunnersuutip aningaasaqarnikkut kingunerisassai 

Siunnersuutip pisortat annertuumik toqqaannartumillu aningaasartuuteqarnerunerannik 

nassataqarnissaa naatsorsuutigineqanngilaq. Allannguutit pingaartumik namminersortunut 

aammalu aningaasalersuinernut pisortanit pigineqartunut atugassarititaasunut 

attuumassuteqarput aammalu pisortat sanaartornermut, ingerlatsinermut imaluunniit 

tapiissutitut aaqqissuussinernut nutaamik aningaasartuuteqarnerannik nassataqassanatik.  

Siunnersuut inuussutissarsiortunut akitsuutinik, akiliutinik imaluunniit aningaasaqarnikkut 

toqqaannartumik atukkiinernik nutaanik nassataqassanngilaq. 

  

Ataatsimiititaliap siunnersuummut oqaaseqaatai 

Suliniutit piffissami sivisuumi ingerlanissaannut aammalu annertuumik 

aningaasaliiffigineqarnissamik pisariaqartitsinerannut erngup nukinganik suliniutinut 

anginerusunut sinaakkutissat naleqqussarneqarnissaat naleqquttutut ataatsimiititaliamit 

isigineqarpoq. Tamatuma peqatigisaanik Kalaallit Nunaanni erngup nukinganik isumalluutinik 

atorluaanissamut atugassarititanik aalajangersaanermi aningaasalersuineq aammalu 

aningaasalersuinermut atugassarititaasut kisimik isiginiarneqannginnerat ataatsimiititaliamit 

pingaartinneqarpoq. 

Erngup nukinganik isumalluutinik atorluaanissamut piffissamut sivisunerusumut 

pisinnaatitsissuteqartitsinermi suliniutinik ataasiakkaanik sukumiisumik naliliisoqartarnissaa 

tunngaviusariaqartoq ataatsimiititaliaq isumaqarpoq. Akuersissutip piffissap atuuffissaata 

aammalu aningaasaqarnikkut teknikikkullu pissutsit aalajangersimasut akornanni 

naammaginartumik ataqatigiittoqartariaqartoq ataatsimiititaliaq isumaqarpoq. Tassunga 

atatillugu ataatsimiititaliamit maluginiarneqarpoq inuiaqatigiit isumalluutaannik 

pisariaqarneranit sivisunerunngitsumik kisermaassilluni atuisinnaatitsinissap ilaatigut 

suliniummi aningaasaqarnermut, annaasaqaataasinnaasunut aammalu piffissap utertitsilluni 

akilersuiffissamut sanilliullugu aalajangersimasumik oqimaalutarneqarnissaa inatsimmut 

nassuiaatini suli tunngavissaatinneqarmat. 

Kiisalu avatangiisinut inuiaqatigiinnullu tunngatillugu isiginiagassat atuinissamik 

akuersissuteqartarnerup eqaannerulersinneqarneranit sanngiillisinneqannginnissaat 

ataatsimiititaliamit pingaartinneqarpoq. Suliniummi piginnaatitaanermut tunngavigisap 

isumannaannerulersinneqarnissaanut periarfissap pissutsinit suliniutip 

piviusunngortinneqannginnerani paasinarsisinneqartussanit kingornagullu akuerineqartussanit 

suli avissaarsimatinneqarnissaa ataatsimiititaliap isumaa malillugu pingaaruteqarpoq. 

Taamatuttaaq erngup nukinganik suliniutit anginerit Kalaallit Nunaanni najukkani nunalu 

tamakkerlugu nalilinnik pilersitsinermut piginnaasanillu ineriartortitsinermut 

tapeeqataasariaqartut ataatsimiititaliaq isumaqarpoq. Taamaattumillu sulisartunik 

najukkaneersunik atuinissaq pillugu malittarisassat Kalaallit Nunaanni 

suliffissaqartitsinissamut aammalu piginnaasanik ineriartortitsinissamut periarfissanut 

ikorfartuutaanissaat ataatsimiititaliamit pingaartinneqarpoq. 

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu siunnersuut akuerineqassasoq inassutigaat. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

